
   Йытă, тет,

Выртнă, тет,

Мăн купа çине.

Çимест те,

Кĕртмест те

Утă çывăхне.

— Хам, хам, хам!

Кунта хуçи хам.

Ачам,

Эс кам?

— Эпĕ — колхоз лаши, —

Тет ăна кӳрши. —

Сан айри утă çĕресрен

Памăн-ши кăштах хĕрринчен?

— Хам, хам, хам!

Кунта хуçи хам.

Çывăха ан кил.

Ак сана ман пил.

— Утă çиместĕн çавах,

Пĕлетĕн хăвах.

Ăна колхозник алли

Хатĕрленĕ мана валли.

Сан айăнта ахаль çĕриччен,

Тислĕк пуличчен

Пар та тивĕçлĕ пая мана,

Тав тăвăп эпĕ сана.

Сая каймĕ паха утă.

Эпĕ те пулăп тутă.

Çакă çеç ман ыйту.

Виçине пĕлсе кăмăл ту.

— Хам, хам, хам!

Кунта хуçи хам.

Ан çывхар пата.

Сан ĕç çук кунта, —

Хаярланчĕ Йытă,

Сар шăлне йĕрсе,

Калама çук хытă,

Урнă пек вĕрсе.



* * *

Шел çав, шел.

Пулăшмасть хăш чух

ыр мехел.

Тен, пулмалла

Йытăпа йытăлла?

  